
СЯЛЯНСКІЯ АРГАНІЗАЦЫІ Ў ВЫРАШЭННІ ГРАМАДСКІХ  
І ДЗЯРЖАЎНЫХ ПРАБЛЕМ: ПА МАТЭРЫЯЛАХ БЕЛАРУСКІХ ГУБЕРНЯЎ  

(САКАВІК – ЧЭРВЕНЬ 1917 Г.) 
У артыкуле разглядаецца праблема месца і ролі сялянскіх арганізацый у рашэнні грамадскіх 

і дзяржаўных праблем Расіі. Аўтар працы робіць аналіз, звяртаючыся да матэрыялаў беларускіх 
губерняў, не занятых нямецкімі войскамі. Храналагічна перыяд агортвае сакавік – чэрвень 1917 г. 
(да часу стварэння сялянскіх арганізацый у краіне). Раскрываецца ступень іх уплыву на вёску, а 
таксама роля ў кампаніі па прапагандзе і будаўніцтве рэспубліканскага ладу. 

In article the problem of a place and a role of the country organisations in the decision of public 
and state problems of the Rosijsky state is considered. The author of work opens the given subjects 
addressing to materials of the Belarus provinces not occupied with German armies, and the period since 
March is chronologically covered – till june, 1917 features of creation of the country organisations. Are 
shined, and also degree of influence on country weights, besides is underlined their place in campaign 
for propagation and building of a republican system.  

Уводзіны. Перамога Лютаўскай рэвалюцыі 
абумовіла складванне новай палітычнай сістэ-
мы расійскага грамадства. Разам з дэмакратыза-
цыяй дзяржавы яе найважнейшымі элементамі 
сталі партыі і грамадскія арганізацыі. Вядома, 
што разнастайнасць і вялікая колькасць, а так-
сама масавасць сведчылі, па-першае, аб наяў-
насці злабадзённых (эканамічных, палітычных і 
інш.) праблем, якія існавалі ў краіне; і, па-дру-
гое, аб спадзяваннях удзельнікаў азначаных ар-
ганізацый на магчымасць дасягнення мірным, 
дэмакратычным шляхам сваіх (карпаратыўных, 
класавых, нацыянальных і інш.) мэтаў.  

Асноўная частка. У сакавіку 1917 г. уста-
ляваны ў дзяржаве дэмакратычны рэжым забяс-
печыў усім сацыяльным пластам, нават салда-
там дзеючай арміі, палітычныя правы і свабо-
ды, у тым ліку права на ўтварэнне грамадскіх 
арганізацый. Іх узнікненне падмацоўвалася, па-
першае, агульнаграмадскай патрэбай ва ўсталя-
ванні новага ладу (ліквідацыя рудыментаў са-
маўладдзя, маральная і практычная дапамога Ча-
соваму ўраду і яго мясцовым органам); па-дру-
гое, неабходнасцю вырашэння дзяржаўных і гра-
мадскіх праблем, абвостраных працяглай і раз-
буральнай вайной, у тым ліку эканамічных, палі-
тычных, сацыяльных, нацыянальных; па-трэцяе, 
наяўнасцю шырокай сацыяльнай базы змагароў 
супраць самаўладдзя. Нарэшце, вопыт рэвалю-
цыйнай барацьбы паспрыяў узнікненню моцных 
сацыяльных рухаў, якія прывялі да арганізацыі 
камітэтаў бяспекі, Саветаў, прафсаюзаў і г. д. 
Але, у адрозненне ад рабочых, служачых або 
салдат, вяскоўцы Беларусі па многіх прычынах 
не выяўлялі значнай зацікаўленасці да падзей, 
што адбыліся ў сталіцы. Тым не менш па вопы- 
ту папярэдняй рэвалюцыі 1905–1907 гг. было вя-
дома, што на момант паслаблення ўлады на вёс-
цы могуць адбыцца проціпраўныя сялянскія ак-
цыі. Невыпадкова, адразу пасля звяржэння са-

маўладдзя з мэтай іх прадухілення ва ўрадавых і 
грамадскіх колах у ліку першых узнікла задача 
«арганізацыі вёскі», г. зн. шырокай тлумачальнай 
працы сярод сялян. Як правіла, масавыя мерапры-
емствы агітацыйна-прапагандысцкага кшталту ў 
іх асяроддзі адбываліся ў межах валасных тава-
рыстваў і скіроўваліся на перакананне ў неаб-
ходнасці падпарадкоўвацца Часоваму ўраду, а 
таксама неаслабнай дапамогі арміі. 

Варта адзначыць, што ўрадавыя, грамадска-
палітычныя і іншыя структуры своечасова пры- 
ступіліся да гэтай працы і на працягу свайго існа-
вання не спынялі яе. Нават адзінкавыя выпадкі 
рабавання панскай маёмасці і праявы бытавога 
антысемітызму з боку сялянства не выключалі 
магчымасці яго выкарыстання звергнутымі кла-
самі ў контррэвалюцыйных мэтах. Пэўны непа-
кой ваеннага галоўнакамандавання і ўладных 
структур выклікала праблема сялянскіх паставак 
сельгаспрадуктаў. Было відавочна, што старая 
сістэма нарыхтоўкі зрабілася непрымальнай, а 
новая магла ажыццяўляцца толькі з улікам доб-
рай волі саміх хлебаробаў. Сфармаваць і здзяйс-
няць гэтую «добрую волю» на мясцовым, тым 
больш усерасійскім узроўні, было магчыма толькі 
з дапамогай такой жа маштабнай і ўплывовай 
грамадскай арганізацыі, якая б цесна супрацоўні-
чала з уладнымі структурамі. Невыпадкова ў агуль-
надзяржаўным Харчовым камітэце найбольшая 
колькасць месцаў (па 5 з 37) адводзілася прад- 
стаўнікам Савета сялянскіх і Савета рабочых і 
салдацкіх дэпутатаў. Варта заўважыць, што на 
той час Усерасійскага сялянскага Савета яшчэ 
не было. Відавочна, што ў арганізацыі сялянства 
існавала практычная дзяржаўная патрэба. 

Урэшце, каб скіраваць своеасабліва ўспры-
нятае сялянствам паняцце «свабоды» не ў раз-
буральнае, а ў стваральнае – на карысць усяго 
грамадства – рэчышча, новая палітычная эліта 
мусіла прыкласці намаганні да працяглай агіта-

цыйна-прапагандысцкай працы на вёсцы з мэтай 
яе арганізацыі ў маштабах усёй краіны. Натураль-
на, што ва ўмовах надання ўсім сялянам роўных 
з астатнімі грамадзянамі свабод і правоў, а так-
сама ў адпаведнасці з абвешчанымі ў першыя 
дні сакавіка Часовага ўрада прынцыпамі формы 
кіравання вёскай, якія панавалі да рэвалюцыі і 
былі заснаваны, у асноўным, на страху перад 
пакараннем, паступова гублялі сваю сілу. 

Палітычны сэнс адмовы ад гэтых форм кіра-
вання заключаўся, акрамя іншага, і ў тым, што се-
лянін павінен быў адчуць перавагу новай сістэмы 
ўлады перад царызмам і прыйсці ёй на дапамогу 
па добрай волі; таксама асэнсаваць уласнае месца і 
ролю ў бягучым жыцці, сувязь з усім грамадствам. 
Невыпадкова таму, першыя адозвы да сялянства, 
скіраваныя на прадухіленне яго ўдзелу ў захопах 
панскай маёмасці, былі пазбаўлены дырэктыўных 
акцэнтаў, а апелявалі да такіх катэгорый, як неаб-
ходнасць, справядлівасць, парадак і г. д. [1]. 

Агульным вынікам тлумачальна-прапаган-
дысцкай дзейнасці на вёсцы ўсіх урадавых, гра-
мадскіх і іншых работнікаў у першыя тыдні рэва-
люцыі 1917 г. стала лакалізацыя і перапыненне 
сялянскіх захопаў панскай, дзяржаўнай і іншай 
маёмасці. Але на пачатковым этапе станаўлення 
дэмакратычнага ладу сялянства яшчэ заставалася 
пасіўнай у палітычных адносінах масай. Між тым 
буржуазна-дэмакратычны, па ацэнках сацыял-дэ-
макратаў, ці нават народны, з пункту гледжання 
эсэраў, характар рэвалюцыі вымагаў свядомага і 
масавага ўдзелу ва ўмацаванні новага ладу.  

Ініцыятыва мясцовых дзеячаў па прапаган-
дзе на вёсцы новага ладу знайшла моцную пад- 
трымку з боку Усерасійскага Сялянскага саюзу, 
які пасля перамогі Лютаўскай рэвалюцыі распа-
чаў згуртаванне расійскага, у тым ліку беларус-
кага, сялянства ў мэтах справядлівага вырашэн-
ня аграрнага пытання. Пры гэтым дасягненне  
азначанай мэты ставілася ў залежнасць ад ума-
цавання новага ладу. Створаны Галоўны камітэт 
гэтай арганізацыі (старшыня С. Мазурэнка) у 
адозве ад 15 сакавіка заклікаў сялянства падтры-
маць Новы Урад, яго камісараў і ўсе грамадскія 
арганізацыі, «ані ў якім разе не дапускаючы са-
маўпраўства і замахаў на чужую ўласнасць і 
свабоду» [2]. З гэтай мэтай сяляне, у тым ліку 
беззямельныя, мужчыны і жанчыны, заклікаліся 
да абрання «валасных саветаў» для ўладкавання 
«на вёсцы новага жыцця і ўсталявання паўсюдна 
свабоды, роўнасці і братэрства».  

Упершыню паведамлялася аб перспектывах 
аграрнай рэформы дэпутатамі Устаноўчага схо-
да. 19 сакавіка гэтая ж адозва з’явілася ў мін- 
скіх «Известиях Совета рабочих и солдатских 
депутатов», 6 красавіка – у «Минском голосе», 
20 – у «Голосе Полесья» (Рэчыца). Сялянскі са-
юз не толькі заклікаў да падтрымкі новага ладу, 

але і стаў на платформу абаронцы класавых ін-
тарэсаў працоўных вёскі. Ініцыятарамі засна-
вання сялянскіх арганізацый, у дадзеным вы-
падку суполак Сялянскага саюзу на Беларусі, 
з’яўляліся асобы з ліку земскіх, урадавых і ін-
шых работнікаў. Пры гэтым афармленне арга-
нізацый адбывалася на сходах з удзелам сель- 
скіх і валасных упаўнаважаных. Яны збіраліся 
па схеме, якая ўжо існавала. Так, у сярэдзіне са-
кавіка ў Гомелі адбыўся сход 700 упаўнаважа-
ных ад валасцей павета, на якім адбылося ўтва-
рэнне адной з першых на Беларусі суполак Ся-
лянскага саюзу пад старшынствам прысяжнага 
паверанага Я. Я. Гаравога. У большасці месцаў 
Беларусі ўтварэнне суполак Сялянскага саюзу 
пачыналася «зверху», г. зн. з утварэння губерн-
скага цэнтра. Так, на Міншчыне гэтая праца па-
чалася 22 сакавіка з удзелам сялянскіх дэлега-
таў ад Бабруйскага, Барысаўскага, Ігуменскага, 
Мазырскага, Мінскага, Навагрудскага, Пінскага 
і Рэчыцкага пав., запрошаных у Мінск, і завяр-
шылася назаўтра стварэннем губернскага ка- 
мітэта пад старшынствам М. В. Міхайлава 
(Фрунзе). Камітэт вызначыў сваёй задачай ума-
цаванне на вёсцы асноў новага ладу і арганіза-
цыю працоўнага сялянства і заняўся скліканнем 
губернскага сялянскага з’езда. Але яго пачатак 
быў адтэрмінаваны па прычыне падзеі ўсера-
сійскага маштабу – з’езда салдацкіх і рабочых 
дэпутатаў Заходняга фронту, які таксама пры- 
знаў неабходнасць арганiзацыi сялянства і на-
ват пакінуў яго прадстаўнікам у Франтавым ка-
мітэце 5 месцаў з 75 [3]. Вынікі азначанага 
з’езда, акрамя прамых мэт па арганізацыі і дэ-
макратызацыі армейскага жыцця, мусілі спры-
яць умацаванню сувязей паміж фронтам і ты-
лам, а ў цэлым – згуртаванню грамадства вакол 
Часовага ўрада ў ажыццяўленні яго ўнутранай і 
знешняй палітыкі. Такімі ж прыкладна былі 
агульнапалітычныя пытанні, вынесеныя на 
абмеркаванне з’езда сялянскіх дэлегатаў Мін- 
скай і Віленскай губ., які адбыўся ў Мінску 20–
23 красавіка пад старшынствам Фрунзе з 
удзелам амаль 800 чалавек, у тым ліку прад- 
стаўнікоў губернскіх улад, грамадска-палітыч-
ных і партыйных арганізацый.  

Палітычная (супраць пастаноў Беларускага 
нацыяльнага камітэта аб перспектывах нацыя-
нальна-дзяржаўнага развіцця тутэйшага рэгіё-
на) настроенасць арганізатараў з’езда абумовіла 
адпаведныя паводзіны дэлегатаў-сялян, якія ў 
прапанаванай ім рэзалюцыі выказаліся супраць 
аўтаноміі краю, беларускай школы і г. д. Астат-
нія пытанні разглядаліся ў рэчышчы пастаноў 
Франтавога з’езда. У галіне культуры і асветы 
вёскі дэпутаты выказаліся за адкрыццё народ-
ных дамоў, увядзенне ўсеагульнай, абавязковай 
і бясплатнай адукацыі, скасаванне царкоўна-

прыходскіх і касцёльных школ, выданне 
«Крестьянской газеты». Удзельнікі з’езда абралі 
Выканкам Савета сялянскіх дэпутатаў Мінскай і 
Віленскай губ. у складзе 20 чалавек пад стар-
шынствам М. В. Фрунзе, а таксама дэлегацыю ў 
складзе старшыні выканкама, тав. старшыні 
Курскова, дэпутатаў – Караткевіча (ад Бабруй- 
скага), Зарэмбы (Барысаўскага), Лебедзя (Слуц-
кага), Ліпскага (Мазырскага), Маронкі (Ігумен-
скага), Рагожына (Пінскага), Рагулі (Навагруд-
скага), Рудневіча (Ашмянскага), Сыса (Рэчыц-
кага), Шостака (Мінскага пав.) на Усерасійскі 
сялянскі з’езд. Пастановы азначанага з’езда, 
акрамя іншага, стымулявалі ўтварэнне павятовых 
сялянскіх арганізацый. Так, у Мазыры пры садзе-
янні Савета рабочых і салдацкіх дэпутатаў быў 
створаны арганізацыйны камітэт Сялянскага саю-
зу (старшыня П. П. Максімаў), а затым, 29 краса-
віка на з’ездзе сялянскіх дэпутатаў адбылося 
афармленне яго павятовага камітэта. У красавіку 
суполкі саюзу былі створаны таксама ў Ігумен- 
скім і Рэчыцкім пав. Да ліпеня сялянскія Саветы і 
суполкі саюзу ўтварыліся ў астатніх паветах, што 
паспрыяла выхаду «Крестьянской газеты».  

На Магілёўшчыне пачатак утварэння сялян-
скіх арганізацый быў пакладзены 30 красавіка – 
1 мая на губернскім з’ездзе сялян (па 2 ад во-
ласці), скліканым з нагоды прыезду міністра 
земляробства А. І. Шынгарова. У ліку арганіза-
цыйных мерапрыемстваў, праведзеных дэлега-
тамі, было абранне прадстаўнікоў у губернскі 
камісарыят, выканаўчы камітэт губернскага Са-
вета сялянскіх дэпутатаў у складзе прапаршчыка 
М. Б. Гольмана (старшыня), Беляковіча, Пенязь-
кова, П. Глікіна, Ігнаценкава, Азаранкі, Дзмітрые-
ва, К. Ф. Кусенкова, Аліфанава, М. Ф. Засорына, 
Ваткевіча, Фліманкова, Каранькова [4] на Усера-
сійскі з’езд сялянскіх дэпутатаў. На пачатку мая 
выканкам Савета разам з памочнікам губернска-
га камісара Р. І. Пеўзнерам скіравалі свае нама-
ганні на скліканне павятовых сялянскіх з’ездаў. 
7 мая, адбыўся сход удзельнікаў губернскага 
з’езда з Рагачоўскага пав., а таксама сялян 
асобных яго валасцей у колькасці 31 чалавек пад 
старшынствам А. І. Міхальчанкі [5]. 21 мая былі 
створаны Саветы сялянскіх дэпутатаў у Быхаў-
скім, 21–22 мая (з удзелам 410 чалавек) Гомель-
скім, 23–24 мая (з удзелам звыш 400 чалавек) 
Горацкім, 24 мая Клімавіцкім, 25 мая Мсціслаў- 
скім, 28 мая (з удзелам да 300 чалавек) Аршан- 
скім пав. Друкаваным органам губернскага Са-
вета сялянскіх дэпутатаў (сумесна з рабоча-сал-
дацкім) з’яўлялася газета «Молот». На месцах 
сумесныя з рабоча-салдацкімі сялянскія выдан-
ні выходзілі ў Гомелі, Горках, Оршы і Рагачове.  

На Віцебшчыне ўтварэнне сялянскіх аргані-
зацый пачалося з афармлення ў губернскім цэн-
тры камітэта Сялянскага саюзу. 28 красавіка ад-

быўся павятовы сялянскі з’езд у Дрысе, 7 мая – 
Віцебску, 9 мая – Гарадку (з удзелам 500 чала-
век), у другой палове мая – Лепелі, 8–9 чэрвеня – 
Полацку (з удзелам 215 дэлегатаў) [6]. У выніку 
ў красавіку – маі пачалі сваю дзейнасць павято-
выя (Віцебскі, Дрысенскі, Полацкі, Гарадоцкі) і 
валасныя (Палойніцкі, Жарэбыцкі, Каменскі, 
Клясціцкі, Юхавіцкі, Міхаловішчынскі) камітэ-
ты, якія складаліся з 5 чалавек, прычым 2 з іх 
вылучаліся ў павятовы і 1 – у губернскі камітэт 
саюзу. Скліканне павятовых з’ездаў дало магчы-
масць, акрамя іншага, правесці сялянскі з’езд у 
маштабах губерні. Напярэдадні, 5 чэрвеня, у Ві-
цебску на сходзе Арганізацыйнага камітэта Ся-
лянскага саюзу (старшыня У. М. Карпаў) было 
вырашана «пераіменаваць» яго ў Савет сялян- 
скіх дэпутатаў (з удзелам ад уладных, партыйных 
і грамадскіх структур) [7]. Яго ўдзельнікі абмер-
кавалі тое ж кола пытанняў, якія разглядаліся на 
Усерасійскім сялянскім з’ездзе, і выказалі поў-
ную салідарнасць з урадам па ўсіх накірунках 
яго палітыкі. Для вырашэння ўзнятых на з’ездзе 
пытанняў і выпрацоўкі далейшай праграмы дзе-
янняў быў сфармаваны губернскі выканкам у 
складзе 23 чалавек (старшыня А. А. Драздзецкі). 
Яго работнікі ў мэтах кіравання сялянскімі арга-
нізацыямі да 15 верасня выкарыстоўвалі «Изве-
стия Витебского Совета рабочих и солдатских 
депутатов». 4 чэрвеня ў г. Дзісна намаганнямі 
губернскага камісара В. С. Балая быў праведзе-
ны з’езд сялянскіх дэлегатаў Дзісненскага, Ві-
лейскага і Ашмянскага пав. Віленскай губ., а 
таксама Новааляксандраўскага і Свенцянскага 
пав. Ковенскай губ., на якім сабраліся 400 чала-
век дэлегатаў. Акрамя таго, дэлегаты абралі гу-
бернскі зямельны камітэт і выканаўчы камітэт 
Савета сялянскіх дэпутатаў. 

Такім чынам, на працягу вясны – пачатку 
лета 1917 г. на Беларусі адбылося ўтварэнне гу-
бернскіх, павятовых і шэрага валасных сялян- 
скіх Саветаў. Вызначальную ролю ў іх далей-
шай дзейнасці адыгрывалі пастановы Усерасій- 
скага з’езда сялянскіх дэпутатаў, прынятыя з 
удзелам 74 дэлегатаў беларускіх губерняў. У лі-
ку дэлегатаў – Каранькоў (Магілёў), Г. Трызна 
(Чыгірынская вол., Быхаўскі пав.), А. І. Аношка 
(Кошалеўская вол., Рагачоўскі пав.), Т. Г. Пенязь-
коў (Гомель). У склад яго Выканаўчага камітэта, 
акрамя іншых, былі абраны лідэры сялянскіх Са-
ветаў: М. Б. Гольман, П. М. Караткевiч (Баб-
руйск), А. Я. Кусэ-Цюз (Вiцебск), С. М. Малыш-
чыцкi (Гомель) А. І. Аношка (Рагачоў), Е. Мар’-
янкоў (Быхаў), Дз. М. Васілеўскі (Полацк), 
Ц. Х. Тарасаў (Клімавічы). У цэлым спрыяльныя 
наступствы ўсерасійскага і губернскіх форумаў 
для беларускай вёскі выявіліся не адразу. Так, 
замест заспакаення сялянства і яго згуртавання 
вакол урадавых і грамадскіх устаноў, у шэрагу 

вёсак сталі назірацца проціпраўныя дзеянні. Стано-
вішча было тым больш нечаканым, што, як сведчы-
лі камісары Б. М. Самойленка, М. М. Друцкі-
Сакалінскі, напярэдадні з’ездаў ні ў адной з 
беларускіх губерняў істотных парушэнняў не 
назіралася [8]. Як высветлілася пазней, на Мін-
шчыне прычынай таму з’явілася рэзалюцыя гу-
бернскага з’езда ад 23 красавіка па зямельным 
пытанні, у прыватнасці, у той яе частцы, дзе вя-
лася гаворка аб тым, што «ў межах дадзенай тэ-
рыторыі ўсе зямельныя справы павінны выра-
шацца валаснымі камітэтамі» [9]. Азначаная рэ-
залюцыя была ўспрынята сялянствам як закон-
ная пастанова і таму прывяла да самавольных 
парубак лесу і выпасу жывёлы на казённай па-
шы. У іншых губернях Беларусі асобныя гра-
мадска-палітычныя і нават урадавыя дзеячы 
ўзялі на ўзбраенне рэзалюцыю Усерасійскага 
сялянскага з’езда ад 25 мая па зямельным пы-
танні. Эсэраўская па складу, аграрная праграма 
выглядала дастаткова супярэчлівай, паколькі, з 
аднаго боку, перасцерагала сялян ад самачын-
ных спроб па вырашэнні аграрнага пытання да 
Устаноўчага схода, а з другога – патрабавала 
надання зямельным камітэтам «самага шырока-
га прастору для пачыну і самадзейнасці» і адна-
часовага ўстаранення «ўсялякай абмежавальнай 
апекі губернскіх і павятовых камісараў» [10].  

Невыпадкова, на Магілёўшчыне, на думку 
губернскага камісара М. М. Друцка-Сакалін- 
скага, пачатак масавых аграрных парушэнняў 
быў звязаны з вяртаннем дэлегатаў Усерасій- 
скага сялянскага з’езда і распаўсюджаннем па- 
станоў зямельных камітэтаў аб новых прынцы-
пах землеўладання і землекарыстання [11].  
Яшчэ большы рэзананс меў сялянскі з’езд у 
Дзвінску 4 чэрвеня, калі, як пісала кадэцкая газе-
та «Речь», – з удзелам камісара Балая (эсэр) ся-
ляне прынялі «бальшавіцкую рэзалюцыю», якая 
патрабавала, каб усе лясы, сенажаці, паша, млы-
ны, рыбная лоўля, жывёла, гной і зямельныя 
прылады працы неадкладна адышлі ў распара- 
джэнне і пад кантроль зямельных камітэтаў», 
што, акрамя іншага, з’явілася прычынай распа-
чатых сутыкненняў на месцах. У выніку спатрэ-
білася прыкласці намаганні, каб спыніць сялян- 
скія правапарушэнні. Гэта было цяжка зрабіць 
яшчэ і таму, што мясцовае сялянства ўспрымала 
пастановы з’езда абавязковымі для ўсіх. Удзель-
нікі Віцебскага губернскага з’езда падтрымалі 
пастановы Усерасійскага з’езда [12], але  гэта 
не адбілася на росце аграрных парушэнняў [13].  

Заключэнне. У даследуемы перыяд (сакавік – 
чэрвень 1917 г.) сялянскія арганізацыі – суполкі 
Сялянскага саюзу і Саветы сялянскіх дэпутатаў 
узніклі па ініцыятыве грамадскіх, урадавых і пар-
тыйных дзеячаў, галоўным чынам, у мэтах пера-

пынення аграрнага руху, дэмакратызацыі органаў 
улады, выканання пастаноў Часовага ўрада і яго 
мясцовых органаў і інш. У адрозненне ад рабо-
чых або салдат cяляне Беларусі не выказвалі 
значнай патрэбы ў стварэнні ўласных грамадска-
палітычных арганізацый. І ў большасці скіравалі 
сваю энергію на працу ў дзяржаўных структурах 
(валасных, зямельных, харчовых камітэтах). 

